
Лъэпкъ Iущыгъэ:

Зыгъэхьэзырар
ЖЬЭКIЭМЫХЪУ Маринэщ.

Мы гъэм илъэс 23-рэ мэхъури 
ди къэралым щагъэлъапIэ Уры-
сей щIэныгъэм и махуэр. Абы 
 теухуа Унафэ щхьэхуэ 1999 гъэм, 
РАН-р илъэс 275-рэ щрикъум 
 ирихьэлIэу, къыдигъэкIауэ щы-
тащ Урысей Федерацэм и Прези-
дентым. Махуэшхуэр гъэлъэ-
пIэныр мазаем и 8-м траухуащ. 
Илъэс 300-м нэскIэ узэIэ бэ-
кIыжмэ, 1724 гъэм и апхуэдэ ма-
хуэм урысей пащтыхь Пётр 
Езанэм Iэ тридзащ ЩIэныгъэ-
хэмкIэ Урысей Академие (РАН) 
къэралым къызэрыщызэрагъэ-
пэ щым теухуа унафэм.

КЪЭРАЛЫМ щыпсэу дэтхэнэм и 
дежкIи мыхьэнэшхуэ иIэт а Iуэху-
гъуэм, сыту жыпIэмэ Пётр Езанэм 
ищIа унафэр епхат цIыхухэм я 
 гъащIэр, псэукIэр егъэфIэкIуэ-
ным, зызыужьа европей псэукIэм   
и мардэхэм ящыщ куэд ди Хэкум 
 къихьэным, а псомкIи ар зыужьы-
ныгъэм и гъуэгум тешэным.

КIыхьщ икIи купщIафIэщ уры-       
сей щIэныгъэм къикIуа тхыдэ 
 гъуэгуанэр. 1747 гъэм къащта Ус-
тавым ипкъ иткIэ абы еджэ хъуащ 
ЩIэныгъэхэмрэ Художествэхэм-
кIэ имперскэ Академие. ИужькIи 
 Академием и цIэм зыбжанэрэ 
 зи хъуэжащ. 1803 гъэм абы 
зэреджэр Урысейм щIэныгъэхэм-
кIэ и имперскэ Академиет, 1836 
гъэм - ЩIэныгъэхэм я Санкт-Пе-
тербург Академиет. Абы хэтт 
ЩIэныгъэхэмкIэ академие уни-
верситет, академие гимназие, 
физикэмкIэ, географиемкIэ, хи-
миемкIэ къудамэхэр. 1839 гъэм 
лэжьэн щIи дзауэ щытащ  Пулковэ 
обсерваторэм. ЩIэныгъэм и 
унэтIыныгъэ зыбжанэмкIэ тхылъ 
куэд дунейм къытехьауэ  щытащ            
а зэманым. Абыхэм ит статья-             
хэр  я къалэмыпэм къыщIэ-               
кIырт щIэ ныгъэлI щэджащэхэу 
 Ло  моно совым, Эйлер, Струве, 
Вос токовым, Бутлеровым, Павло-
вым, нэгъуэщI еджагъэшхуэхэ-
ми. РАН-м хэтт нэгъуэщI къэрал-
хэм я щIэ ныгъэлIхэри. Псалъэм 
папщIэ, абы и действительнэ 
членхэт Вольф, Вольтер, Дидро, 

Къущхьэ Сэхьид и уна-
гъуэм къихъуа щIалэ жаныр 
адэ-анэ зэпIэ зэ рытым зы-
хуей хуэзэу япIащ, хабзэ 
хэлъу ягъэсащ. КIыщыкъуэ 
и сабиигъуэм еджэным и гур 
хуабжьу етат, егъэджакIуэм 
жи Iэр псынщIэу къип-
хъуатэрти,  зы илъэсым 1-нэ, 
2-нэ классхэр кърагъэухауэ 
щытащ. 

ЯПЭ дыдэу Зеикъуэ  къуажэ 
школыр къэзыуха цIыху 11-м 
ящы щащ КIыщыкъуэ. Абы «5» 
защIэкIэ еджэныр къы зэры-
рихьэлIам щыхьэт те хъуэ дэф-
тэрым щытхъу тхылъ и  гъусэу 
къратыжат. А зэманым дыщэ 
медаль яту щытакъым. Шко-
лыр къ эзыухахэм я аттестат-
хэр щы Iэрагъэхьэж гуфIэгъуэ 
пщы хьэщхьэр къуажэми 
 районми ягъэлъэпIэну трау-
хуауэ щытащ 1941 гъэм мэ-
къуауэгъуэм и 21-м. Пшы хьыр 
дахэ дыдэу зэфIэкIат. Ауэ а 
жэщым и пщэд джы жьым гум 
имы хужын нэщхъеягъуэшхуэр 
къэ хъуащ - нэмыцэхэр ди 
къэралым  къы теуащ. Школыр 
къэ зыу хагъащIэ КIыщыкъуэ, 
тхьэ  махуитI нэхъ дэмыкIыу, 
зауэм ираджащ. Краснодар 
дэт дзэ училищэм мазихкIэ 
щеджэри, зенитгъауэ взво-
дым и батареем и командиру 
щытащ.

1943 гъэм накъыгъэм и           
1-м КIыщыкъуэ зи Iэтащхьэ 
батареем кхъухьлъатитI 
 къриу  дыхат. А махуэр 
 Къущхьэр къыщалъхуа ма-
хуэт, зауэм щыIэу илъэс 20 
ирикъуат. Къущхьэ КIыщы-
къуэ абы щыгъуэ «Вагъуэ 
Плъыжь» орденыр къратащ. 
1944 гъэм Яссэ-Кишинев 
зэхэуэм КIыщыкъуэ и ба-
тареем нэмыцэм и кхъухь-
лъатэу щы, танкыу плIы зэтри-
къутащ. Абы щыгъуэми ди хэ-
куэгъум къыхуагъэфэщауэ 
щытащ Хэку зауэшхуэм етIуа-
нэ нагъыщэ зиIэ и орденыр, 
Совет Нэхъыщхьэм и хъуэхъу 
тхылъыр. Венгриер къегъэу-
тIыпщыжыным, Будапешт 
къэ щтэным КIыщыкъуэ и 
 батареер жыджэру, ехъу-
лIэныгъэхэр зыIэригъэхьэу хэ-
тащ. Абы къратащ Хэку 
 зауэшхуэм езанэ нагъыщэ 
зиIэ и орденыр, «Будапешт 
къы зэращтам папщIэ» меда-
лыр. 

Зауэ нэужьым КIыщыкъуэ 
къыхуагъэфэщащ Дзэ ака-
демием щIагъэтIысхьэну, ауэ 
адэ-анэм я лъэIукIэ,          абы 
 къигъэзэжащ щалъхуа куейм. 
Iуащхьэмахуэ райкомым и 
 къудамэм и уна фэщIу илъэ-
сиплIкIэ, абы иужькIэ секре-
тару лэжьащ. Къэбэрдей 
 инс титутыр, Горс кэ мэкъу-
мэш  институтыр къиухащ. 

Дамыгъэ куэдым зи бгъэр 
ягъэдахэ офицер щIалэ екIу, 

Жэуаплыныгъэр 
зыхащIэу

Мазаем и 4-м Пекин щызэIу-
щIащ УФ-мрэ Китаймрэ я уна-
фэщIхэу Путин Владимиррэ 
Цзиньпин Сирэ.

ЛIЫЩХЬЭХЭР сыхьэтищым 
нэб лагъэкIэ зэпсэлъащ. Абыхэм 
къыхагъэщащ дунейм зэхъуэ-
кIыныгъэшхуэхэр зэрыщекIуэ-
кIыр, пашэныгъэр яубыдыну 
къэ рал куэд зэрызэныкъуэкъур. 
Апхуэдэ щытыкIэм къэрал нэхъ 
лъэрызехьэхэм я пщэ жэуап-
лыныгъэ хэха къыделъхьэ, зэ-
пIэ зэрыту, зэгурыIуэу къэрал-
хэр зэдекIуэкIынымкIэ щапхъэ 
ягъэлъэгъуэнуи къахуегъэув. 
«Урысейри Китайри япэщIэты-
нущ хэку щхьэхуитхэм я къэрал 
кIуэцI Iуэхухэм хэIэбэхэм, ду-
нейпсо шынагъуэншагъэр къы-
з эпызыудхэм, революцэ «зэ мы-
фэгъухэр» къызэщIэзыгъэст-
хэм», - жаIащ унафэщIхэм.

Ядернэ Iэщэр къагъэсэбэпу 
зауэ къагъэхъеину зи мурадхэ-
ри зэрыщыIэм зэригъэгузавэм 
и гугъуи ящIащ, къэралитIым 
яку дэлъ зэхущытыкIэхэми, нэ-
гъуэщI Iуэху куэдми тепсэл ъы-
хьащ Путин Владимиррэ Цзинь-
пин Сирэ. 

Зэпсэлъэныгъэхэр зэфIэкIа 
нэужь лIыщхьэхэм Iэ традзащ 
зэрызэдэлэжьэну щIыкIэм теу-
хуа зэгурыIуэныгъэхэм икIи ду-
нейпсо щытыкIэм зэреплъыр, 
зэпэщIэтыныгъэр къызэнэ кIы-
ным хуэщхьэпэну жэрдэмхэр 
къы  щыгъэлъэгъуа тхыгъэкIэ 
къэ рал унафэщIхэм зыхуагъэ-
защ.

Хъуапсэ и псэ 
кIуэдыркъым

Бельгием щыщ, зи ныбжьыр 
илъэс 19 фIэ кIа мыхъуа пща-
щэм дуней псор кхъухьлъа-
тэкIэ зэщIигъэхьэри, и хэкум 
кIуэжащ иджыблагъэ. Кило-
метр мин 50 зэпиупщIащ абы 
мазитхум  къриубыдэу икIи 
«дуней илъэгъуащ» жыху-
аIэхэм ящыщ зэ рыхъуами шэч 
хэлъкъым.

КIыщыкъуэ куэдым
къащхьэщыкIырт

1950 гъэм коммунист пар-          
тым и Тэрч райокомым и япэ 
секретару ягъэкIуа Къущ хьэ 
КIыщыкъуэ районым и 
цIыхухэр къыбгъэ дэуващ 
фIы кIэ къыщыгугъыу. Зэман 
кIэщIым къриу быдэу а Iэна-
тIэм зыкъыщигъэлъэгъуащ 
япэ игъэщын  хуей къалэнхэр 
гъэзэщIэным цIыхухэр ху зэ-
щIигъэуIэу, лэ жьыгъэр фIыуэ 
илъагъуу, цIыхухэм я гум 
 къишхыдыкIыу, и щхьэми и 
унафэм   щIэтхэми яхуэт-
кIийуэ. Апхуэдэ Iуэху бгъэ ды-
хьэкIэм  районым и социально-
эконо микэ гъащIэм фIы и 
лъэны къуэкIэ зригъэхъ-
уэжырт. 

Тэрч районым зэрыщыIэрэ 
илъэситI хъуауэ, КIыщыкъуэ 
ираджэжри, партым и об-
комым мэкъумэш хозяйст-
вэмкIэ и къудамэм и уна-
фэщIу ягъэуващ икIи партым 
и Къэбэрдей-Балъкъэр обко-
мым и бюром хагъэ хьащ.

Зэман дэкIри, Къэбэрдей-
Балъкъэрым и обкомым и 
 секретару, Къэбэрдей- Балъ-
къэрым и Совет Нэхъыщхьэм 
и унафэщIу хахащ. КъБР-м и 
Правительст вэм КIыщыкъуэ 
щылэжьащ илъэс 21-кIэ. Абы 
щыщу илъэс 16-кIэ Пра-
вительст вэм и УнафэщIу (1969 
- 1984 гъгъ.), щэнейрэ               
КПСС-м и съездхэм лIыкIуэу 
хэтащ. КъБАССР-м, 
 РСФСР-м,  СССР-м я депутату 
илъэс 30-кIэ екIуэкIащ. 

НыбжькIэ нэхъыжьхэм 
ящIэж, а илъэсхэр респуб-
ликэм и зыужьыныгъэм и 
 зэману зэрыщытар: экономи-
кэм, щIэныгъэм, узын шагъэр 
хъумэным, щэнхабзэм, цIы ху-
хэм я псэукIэр егъэ фIэ-
кIуэным теухуауэ ипэкIэ кIуа-
тэрт. А псоми илъэс 40-м щIи-
гъукIэ псэе мыблэжу хэлэ-
жьыхьащ КIы щыкъуэ, IэнатIэ 
нэхъ гугъу дыдэхэм пэрыту. 
ИкIи цIыхубэм я псэукIэр     
ефIэ кIуэн папщIэ Iуэхугъуэ 
куэд гъащIэм хипщащ. 

Зэчиишхуэ зыбгъэдэлъ къы-
зэгъэпэщакIуэ Мэлбахъуэ 
Тимборэ и унафэм щIэту а 
илъэсхэм Къэбэрдей-Балъ-
къэрым хуабжьу зиужьащ. 
Псом хуэмыдэу мэкъумэш 
 IэнатIэр ефIэ кIуат. Абы и щы-
хьэту къэбгъэлъэгъуэну ири-
къунщ Урысейм нартыху гъэ-
кIынымкIэ щызэIэпах бэра-
къыр илъэс 22-м къриу быдэу 
тIэу фIэкIа ди республикэм 
зэрыIэщIэмыкIар. Ар зи фIы-
щIэр КIы  щыкъуэт, абы и нэIэ 
щIэту лажьэхэрт. 

Мэлбахъуэ Тимборэ, 
 Къущ хьэ КIыщыкъуэ, Куль-
баев Мухьэжыр, абыхэм я 
лэжьэгъухэр укъуэдияуэ иужь 
итащ псы зыщIагъэлъадэ 
щIым хагъахъуэурэ зэпы-
мыууэ гъавэшхуэ кърахьэ лIэ-
ным. 80 гъэхэм щыщIи дзэм 

ирихьэлIэу Къэбэр дей-Балъ-
къэрым гектар  мини 130-м, нэ-
гъуэщIу жы  пIэмэ, гектаритI 
къэс ещанэм псы щыщIа-          
гъэ лъадэ зэрыхъуар. Абы             
щыгъуэ яухуауэ щытащ                 
ерыскъым, мэкъумэшхэкIхэм 
щелэжь предприятэхэр. 
Пхъэщ хьэ мыщхьэ, хадэхэкI 
къехьэ лIэнымкIэ республикэр 
Урысейм пашэ щыхъуащ. А 
 зэманым къыдэкIуэтеящ 
 Уры сей псор зэрыгушхуэ хо-
зяйствэ унафэщI хьэлэ мэтхэу 
Тэрчокъуэ Къамболэт, Евту-
шенкэ Николай, Мусукаевэ 
Шамса, Атэбий М ухьэмэд, 
 нэгъуэщI куэди. 

КIыщыкъуэ куэдым къащ-
хьэ щыкIырт ищI мурадым и 
Iэр зэрытригъахуэмкIэ, Iуэ -
хум фIыуэ зэрыхищIыкIым-
кIэ, лэжьыгъэм зэрытемыза-
шэмкIэ, къызэрыгуэкIыу 
 зэ рыщытымкIэ, лъэпкъ зэ хэ-
гъэж зэримыщIымкIэ, ныб-
жьэ гъугъэр зэригъэ пэ-
жымкIэ. А хьэлыфIхэр езыр 
къэзыухъуреихьхэм зэры-
захригъэлъхьэным дапщэщи 
иужь итт. Ар цIыхубэм 
япыщIат, абыхэм я жэр-
дэмхэр гуапэу ядиIыгъырт. 50 
- 80 гъэхэм Къэбэрдей- 
Балъкъэрым игъуэта зыу-
жьы  ныгъэшхуэм КIыщы къуэ 
и фIыщIэшхуэ хэлъщ. 

Къущхьэр республикэм и 
Министрхэм я Советым и 
унафэщIу щыщыта 70 - 80 гъэ-
хэм завод, фабрикэ инхэр 
яухуащ, Iэщ гъэшхапIэ, псы 
щIэгъэлъэдапIэ хьэлэ мэт хэр 
къызэрагъэпэщащ. Гулъы-
тэшхуэ хуащIащ социальнэ 
Iуэхугъуэхэм: школхэр, сабий 
гъэсапIэхэр, яслъэхэр, кино-
гъэ лъэгъуа пIэхэр, Щэнхаб-
зэмкIэ унэхэр яухуащ. Узын-
шагъэр хъумэ ным теухуауи 
ящIар мащIэкъым. Къалэхэм, 
районхэм щаухуащ сыма-
джэщхэр, поликлиникэхэр, 
 къуажэхэм къыдэхутащ доху-
тыр амбулаторэ, фельдшер-
акушер пунктхэр. Медицинэ 
Iэ мэп сымэ куэд къащэхуащ. 

Къущхьэ КIыщыкъуэ зы-
цIыхуу щыта куэдым я гум 
 къинэжащ цIыху хьэлэлу, гуа-
пэу, нэмысыфIэу, гущIэгъу 
хэлъу, фIы зэрилэ жьы ным ху-
щIэкъуу зэрыщытар. 

НЭЩIЭПЫДЖЭ Замирэ. 

РУТЕРФОРД Зарэ и кхъухь- 
л ъатэ псынщIэр Бельгием и 
Кортрейк-Вевелгем аэропор-
тым къыщетIысэхыжащ Гин-
несс и тхылъым иратхэну рекор-
дитI игъэувауэ - япэрауэ, и за-
къуэпцIийуэ абы дуней псом и 
хъуреягъыр къилъэтыхьыфащ, 
етIуанэрауэ, и кхъухьлъатэр а 
Iуэхум хуэщIахэм я нэхъ псын-
щIэ дыдэт. 

Езыми и фIэщ хъужыркъым 
абы къехъулIар - псори зэхэту 
пщащэм махуи 1155-кIэ къикIу-
хьащ, къэрал 41-м щыIащ. Ар 
щетIысэхахэм яхэтщ Урысей 
Федерацэри - мазэм нэбла-
гъэкIэ ар Хабаровскэ крайм 
щы хьэщIащ, дунейм зиIэ ты-
жыным пэплъэу.

«Сэ икъукIэ сынасыпыфIэщ. 
Си хэкум сыкъэсыжа нэужь си 
нэпсхэр  схуэубыдыжыххакъым 
- мазитхукIэ уздэщымыIа щIы-
налъэм укъихьэжыныр, узы-
пэIэщIэу щыта уи Iыхьлыхэм 
уаIуплъэжыныр фIыгъуэш-
хуэщ», - жеIэ пщащэм.

Кхъухьлъатэ зегъэкIуэным 
апхуэдэу хуэIэзэ зэрыхъуа щIы-
кIэри къащIащ журналистхэм - 
илъэс 14-м иту щIидзэри, хъы-
джэбз цIыкIур абы хуигъэсащ и 
адэм. 2020 гъэм  къратащ               
кхъухьлъатэр зэригъэкIуэну 
 хуит зыщI дэфтэр. Иджы Зарэ и 
мурадщ университетым щIэ-
тIысхьэу инженеру еджэну. Абы 
и хъуэпсапIэ нэхъыщхьэри гъэ-
щIэгъуэнщ - астронавт хъуныр и 
гум щегъафIэ. «Хъуапсэ и псэ 
кIуэдыркъым», жаIэ. И мурад-
хэм ерыщу хуэкIуэ пщащэ 
цIыкIум ари зригъэхъулIэфы-        
ну уи фIэщ мэхъу.

Мазаем и 8,
гъубж

Урысей щIэныгъэм и ма-
хуэщ. 1724 гъэм Пётр Езанэм Iэ 
щIидзащ Петербург ЩIэныгъэ-
хэмкIэ и академиер къызэгъэ-
пэщыным теухуа унафэм. 
Иджыпсту ар РАН-рщ.

Урысейм и дзэ топографым 
и махуэщ

1905 гъэм Урысейм щыяпэу 
къызэIуахащ журналистхэр 
щрагъаджэ курсхэр. Ахэр 
къызэригъэпэщат профессор 
Владимиров Леонид.

1994 гъэм КъБР-м «Газета 
Юга» газетым и япэ номерыр 
къыщыдэкIащ.

1917 гъэм къалъхуащ КъБР-м 
и цIыхубэ артист, УФ-м щIыхь 
зиIэ и артист, Къэбэрдей-Балъ-
къэрым и къэрал саугъэтым и 
лауреат Болэ Мурат.

1955 гъэм къалъхуащ химие 
щIэныгъэхэм я доктор, 
 КъБКъУ-м и профессор Щауэ 
Iэбубэчыр.

Дунейм и щытыкIэнур

   «pogoda.yandex.ru» сайтым 
зэритымкIэ, Налшык пшэр 
техьэ-текIыу щыщытынущ. Хуа-
бэр махуэм градуси 3 - 6, 
жэщым 1 градус щыхъунущ.

Мазаем и 9,
бэрэжьей

Дзэ дохутырым и дунейпсо 
махуэщ

Урысейм и Граждан авиацэм 
и махуэщ. 1923 гъэм СССР-м 
«Граждан авиацэмкIэ совет 
къыщызэгъэпэщыным теу-
хуауэ» унафэр къыщащтащ.

1951 гъэм къалъхуащ биоло-
гие щIэныгъэхэм я доктор, 
 КъБКъУ-м и профессор Иуан 
Анатолэ.

1953 гъэм къалъхуащ Евро-
пэм дзюдомкIэ и чемпион хъуа, 
ХХII  Олимп  джэгухэм дом-          
беякъ ме даль къыщызыхьа, 
УФ-м щIыхь зиIэ и гъэсакIуэ 
Емыжь Iэрамбий.

Дунейм и щытыкIэнур

«pogoda.yandex.ru» сайтым 
зэритымкIэ, Налшык уфауэ 
щыщытынущ. Хуабэр махуэм 
градуси 6 - 8, жэщым градуси 2 
щыхъунущ.

ГъащIэр ипэкIэ
зыгъэкIуатэ

Франклин, Гёте, Дарвин, нэ-
гъуэщIхэри.

1917 гъэм ирихьэлIэу акаде-
мием хъарзынэу зиужьат. Абы 
хэтт действительнэ члену цIыху 
49-рэ (къы щызэIуахагъащIэм 
 щыгъуэ абы хэтыр цIыху 17 къу-
дейт). Апхуэдэу РАН-м иIэт лабо-
раторэ зэмы лIэу жьыгъуэу 5, об-
серваторэ зыбжанэ, музейхэр, 
щIэныгъэ лэжьакIуэу цIыхуи 
 109-рэ. РАН-м и цIэм аргуэру            
зихъуэжащ: ар СССР-м ЩIэ ны-
гъэхэмкIэ и Академие хъуауэ щы-
тащ.

Урысей щIэныгъэр дунейм 
хуэуп сащ цIыху цIэрыIуэ куэдкIэ, 
къэ хутэныгъэ инхэмкIэ. Къап-
щтэмэ, дуней псом щыцIэрыIуэщ 
Ломоносов Михаил, Павлов Иван, 
Менделеев Дмитрий, Циолков-
ский Константин, Капицэ Пётр, 
Ландау Лев, Курчатов Игорь, Алек-
сандров  Анатолий, Королёв Сер-
гей, Доллежаль Николай, нэ-
гъуэщIхэри. Абыхэм я къэхутэны-
гъэхэм я фIыгъэкIэ дуней псом 

щыяпэу Урысейм биосферэр 
джын щы щIа дзащ, хьэршым 
яутIыпщащ спутник IэрыщIыр, 
атом станцыр  ла жьэу щра-
гъэжьащ. Апхуэдэ ехъу  лIэ-
ныгъэфIхэр зэрызыIэрагъэхьам и 
щыхьэтщ урысей, совет щIэны-
гъэлI 16-м Нобель саугъэтыр зэ-
ры хуагъэфэщар.

ЛIэщIыгъуэ блэкIам и 90 гъэхэм 
ди къэралым щекIуэкIа зэхъуэ-
кIыныгъэхэм яжь щIихуащ Ака-
демиеми. 1991 гъэм абы фIащащ 
ЩIэныгъэхэмкIэ Урысей Акаде-
мие (РАН). Нобэ абы хэтщ дейст-
ви тельнэ члену, член-корреспон-
денту щэ бжыгъэхэр, хамэ къэрал-
хэм я еджагъэшхуэ куэд. РАН-м и 
лэ жьыгъэр егъэфIэкIуэным хуэу-
нэ тIауэ щытащ 2013 гъэм и фо-
кIадэм къызэрагъэпэща ФАНО 
(ЩIэныгъэ зэгухьэныгъэхэм я фе-
деральнэ агентствэ) зэгухьэны-
гъэр. Абы и къызэгъэпэщакIуэ-
хэм, унафэщIхэм къызэрагъэу-
вамкIэ, къэралым и щIыналъэхэм 
щылажьэ щIэныгъэ-къэхутакIуэ 
институт зэмы лIэу жьыгъуэхэр зы 
центр иным и дамэм щIагъэуващ.

Лъэпкъ щIэныгъэм адэкIи зе-
гъэужьыныр, ипэкIэ гъэкIуэтэныр, 
ар зыузэщI лэжьыгъэ купщIафIэ-
хэр зэфIэхыныр зи гъащIэ мар-
дэу псэу щIэныгъэлIхэр гъэпэ жэ-
нымкIэ ди къэрал унафэщIхэми 
«щIыхуэ» къатенэркъым. Зи гу-
ащIэри щIэ ныгъэри ди псэукIэр 
егъэфIэ кIуэ ным хуэзыгъэпс Iэ-
щIагъэлIхэм гулъытэ лъагэ ягъуэ-
тыным я нэIэ  трагъэт зэпытщ 
абыхэм. Апхуэдэ Iуэхухэр дэхуэха 
мыхъуныр зи къалэн нэхъыщхьэ 
къэрал къулы къущIапIэхэм 
ящыщщ УФ-м ЩIэ ныгъэмрэ егъэ-
джэныгъэ нэхъыщ хьэмкIэ и ми-
нистерствэр, ФАНО-р, РАН-р.

РАН-м ноби щызэфIах естест-
веннэ, жылагъуэ щIэныгъэхэм 

япы щIа, дунейпсо мардэм къи-
тIасэ щIэ ныгъэ-къэхутэныгъэ ин-
хэр. Лъэпкъ щIэныгъэлIхэм, 
къэху такIуэ хэм я иужьрей ехъу-
лIэныгъэхэм ящыщщ къэрал куэд 
зэ щIэ зыубыда коронавирус уз 
зэрыцIалэ лIэужьыгъуэщIэу 
 Iэры щIу куэдым къалъытэм и 
 хущхъуэгъуэ лъэщхэр, балигъхэ-
ми сабийхэми хуэкIуэу, зэрызэ-
халъхьар. Дуней псом щынэхъ 
лъэщхэм, шынагъуэншэхэм ха-
лъыта а вакцинэхэм дзыхь 
 хуащIащ икIи зыхрагъэлъ хьа- 
кIэщ ди къэралым щыпсэухэм я 
процент 50-м щIигъум.

ЩIэныгъэр дапщэщи щытщ 
икIи щытынущ къэралпсо зыу-
жьыныгъэм и джэлэсу, абы и Iэ-
натIэ нэхъыщхьэу, сыту жыпIэмэ 
щIэныгъэ куумрэ цIыху зэчий-
мрэщ дэтхэнэ къэралри лъэщ 
зыщIыр. ГъащIэм мыхьэнэшхуэ 
щызиIэ щIэныгъэ  IэнатIэм зэ пIэ-
зэрыту зреужь, цIыхухэм я ехъу-
лIэ ныгъэм нэсу  хурелажьэ 
дяпэкIи.

Къэбэрдей-Балъкъэрым и 
 щIэ н ыгъэлI псоми махуэшхуэр 
 угъурлы, мурадыщIэхэмрэ Iуэ  ху-
гъуэ щIэ хэмрэ я щIэдзапIэ  
 фхуэ хъуну  ды нывохъуэхъу. 
Твор ческэ ехъу лIэныгъэхэр 
фиIэу щIэныгъэм хэлъ  хьэ ны-
гъэшхуэхэр хуэфщIу, узын-
шагъэ, унагъуэ насып фыщы-
мыщIэу Тхьэм куэдрэ фигъэп-
сэу, фигъэлажьэ.

КЪАРДЭН  Маритэ.

Бэрбэч ХьэтIутIэ и цIэр зезы - 
хьэ Къэбэрдей-Балъкъэр къэрал 
университетыр ди республикэм и 
мызакъуэу, Урысей Федерацэ 
псом я щIэныгъэ икIи егъэджэ-
ныгъэ центр пашэхэм ящыщщ. 
ЩIэ ныгъэ-къэхутэныгъэ лъэщ-
хэр щрагъэкIуэкI, егъэджэны - 
гъэ-гъэсэныгъэ лэжьыгъэ куп-
щIафIэ щызэфIах IуэхущIапIэр 
къызэрызэрагъэпэщрэ  илъэс 90, 
ар зи лъабжьэу къызэ Iуаха уни-
верситетыр илъэс 65-рэ ирокъу 
мы гъэм.

А МАХУЭШХУЭХЭР Iэтауэ зэра-
гъэ лъэпIэну щIыкIэхэм ятеухуа зэ-
хуэс иджыблагъэ щекIуэкIащ 
 КъБКъУ-м. Абыхэм епха дауэда-
пщэхэр къызыхуэтыншэу къызэгъэ-
пэщыныр, егъэкIуэкIыныр зи пщэ-
рылъ ГъэзэщIакIуэ гуп щыхахащ 
зэхуэсым. Университетым и къу-
дамэ псоми я лIыкIуэхэр зыхэт 
гупым и пашэщ КъБКъУ-м и про-
ректорым и къалэнхэр зыгъэзащIэ 
ГъукIэпщокъуэ Мурат.

Ди республикэм и еджапIэ 
 нэхъыщхьэхэм я пашэ КъБКъУ-м 
 къикIуа тхыдэ гъуэгуанэм теухуа 
 доклад купщIафIэ щащIащ зэхуэ-
сым. ИпэжыпIэкIэ, Къэбэрдей- 
Балъкъэрым и цIыхубэм я дежкIэ 
мыхьэнэшхуэ зиIэ Iуэхугъуэт ди 
щIыналъэм еджапIэ нэхъыщхьэ 
къыщызэIухыныр. ЩIыналъэм 
 игъуэта социально-экономикэ щы-
ты кIэмрэ абы егъэджэныгъэмрэ 
щIэныгъэмрэ зэрызыщаужьамрэ 
япкъ иткIэ, ди щIыпIэм еджапIэ 
 нэхъыщхьэ иIэныр Iэмалыншэ                   
 Iуэху хъуат. ЩытыкIэр къалъытэри, 
РСФСР-м и Правительствэм 1932 
гъэм и мэлыжьыхьым унафэ 
 къищтауэ щытащ Къэбэрдей-Балъ-
къэрым пединститут щхьэхуэ къы-
щы зэIухыным теухуауэ.

Пединститут къызэIуахын ипэкIэ 
ди лъэпкъ IэщIагъэлIхэр щагъэ-
хьэзыру щытар Орджоникидзе 
(иджы Владикавказ) дэта Бгырыс 
пединститутырт. КъБКъПИ-м япэ 
студентхэм папщIэ и бжэр къызэ-
Iуихащ 1932 гъэм фокIадэм и 15-м. 
Студенти 100 щеджэрт абы и къуда-
мищым: биологие, физико-мате-
матикэ, литературэ факультетхэм. 
Ахэр щIэныгъэм и гъуэгум трашэрт 
егъэджакIуэ 13-м, профессоритIрэ 

Илъэс  лъапIэхэр
доцентитIрэ яхэту. Нэхъ иужьыIуэ-
кIэ къызэрагъэпэщащ тхыдэмкIэ, 
естественно-географиемкIэ, бзэм-
кIэ къудамэхэр. Зэрылэжьа илъэс-
хэм къриубыдэу институтым егъэ-
джакIуэ 4200-рэ игъэхьэзыращ. Ар 
Кавказ Ищхъэрэм и еджапIэ нэ-
хъыфIхэм хабжэу щытащ.

ЛIэщIыгъуэ блэкIам и 50 гъэхэм 
ди къэралым щекIуэкIа щIэныгъэ-
техникэ революцэм къигъэува 
 къалэнхэм ящыщт зызыужь эконо-
микэр зыхуэныкъуэ IэщIагъэлIхэр 
гъэхьэзырыныр. 1956 гъэм и ба-
дзэуэгъуэ мазэм КъБАССР-м и Ми-
нистрхэм я Советым СССР-м и 
унафэщIхэм я деж игъэхьауэ щы-
тащ Къэбэрдейр Урысейм зэры-
гухьэрэ илъэс 400 зэрырикъур рес-
публикэм щыгъэлъэпIэн зэрыхуейм 
теухуа тхылъ, абы ирихьэлIэу гъэ-
зэщIапхъэу къалъытэхэр иту. А тхы-
лъым щхьэхуэу къыщыгъэлъэ-          
гъуат пединститутыр къэрал уни-
верситет щIыжын зэрыхуейм теухуа 
жэрдэмри. Нэрылъагъут зызыужь 
лъэпкъ экономикэмрэ жылагъуэм-
рэ апхуэдэ зэхъуэкIыныгъэ зэры хуэ-
ныкъуэр.

Ар фIы дыдэу къызыгурыIуэт 
 гъащIэм и бэуэкIэр псэкIэ зыхэ зы-
щIэу щыта политик Iэзэ, еджа-
гъэшхуэ Бэрбэч ХьэтIутIэ. Абы           
къилъытэрт Къэбэрдей-Балъ-
къэрым езым и къэрал универси-
тет иIэжыпхъэу. Бэрбэчым и Iуэху 
еплъыкIэр къыдэзыIыгъхэри ма-
щIэтэкъым. Лъэпкъ интеллиген-
цэм щыщ щIэныгъэлIхэр, IэщIа-
гъэлIхэр мызэ-мытIэу тхащ щIына-
лъэ, къэрал унафэщIхэм я деж, 
Бэр бэчым къыхилъхьа жэрдэмыр 
зэ рыIэмалыншэ Iуэхур къыхагъэ-
щу.

1957 гъэм мэлыжьыхьым и 5-м 
СССР-м и Министрхэм я Советым 
унафэ къищтащ Къэбэрдей педин-
ститутыр и лъабжьэу ди респуб-
ликэм Къэбэрдей-Балъкъэр къэ-
рал университет къызэрыщызэ-
Iуахым теухуауэ. РСФСР-м и Мини-
стрхэм я Советми а зэман дыдэм 
унафэ ищIащ Налшык мэкъумэш 
техникумым и унэр, общежитыр, 
еджапIэм и мылъку-техникэ базэр 
псори КъБКъУ-м етын хуейуэ. Куэд 
дэмыкIыу нэгъуэщI зы укази къа-
Iэрыхьащ республикэм и уна фэщI-
хэм: «Къэбэрдей-Балъкъэр къэрал 

университетым и ректору гъэувын 
тхыдэ щIэныгъэхэм я кандидат 
 Бэрбэч ХьэтIутIэ МутIэ и къуэр», -  
иту.

Бэрбэчым игъэтIылъащ универ-
ситетым и егъэджэныгъэ-щIэныгъэ 
лъабжьэ быдэр. Нобэ а еджапIэм 
зыIэригъэхьэ ехъулIэныгъэхэми я 
къежьапIэ пэж хъуащ абы щыгъуэ 
яубзыхуа Iуэху зехьэкIэр. Илъэс 
зэхуэмыдэхэм университетым и 
ректору щытащ КIэрэф Къамболэт, 
Лъостэн Владимир, Къарэмырзэ 
Барэсбий. Дэтхэнэ зыми хузэфIэкI 
гуащIэ хилъхьащ абы и зыужьыны-
гъэм. Мы зэманым абы и уна-                      
фэщIщ техникэ, экономикэ щIэны-
гъэхэм я доктор, профессор Алъ-
туд Юрэ. А еджагъэшхуэм и уна-
фэм щIэту КъБКъУ-р ирокIуэ 
зыу жьыныгъэм, ехъулIэныгъэм я 
гъуэгум. Ар Урысей Федерацэм и 
щIэныгъэ-егъэджэныгъэ центр 
 пашэхэм ящыщщ. Абы щолажьэ 
IэщIагъэлI 1950-рэ, щIэныгъэ 
 щызрагъэгъуэт ди къэралым и 
 щIыналъэ 41-м, хамэ щIыпIэу 43-м 
щыщ студент 17000-м нэсым. 
 Университетым и къудамэхэм щы-
хурагъаджэ IэщIагъи 100-м щIи-
гъум. ЕджапIэ нэхъыщхьэр къэ-
зыухахэм къахэкIащ Урысей Феде-
рацэм, хамэ щIыналъэ куэдым цIэ-
рыIуэ щыхъуа щIэныгъэлIхэр, 
егъэджакIуэхэр, инженерхэр, хаб-
зэубзыху, гъэзэщIакIуэ властыр 
зыIэщIэлъ къэрал къулыкъущIэхэр, 
хьэрычэтыщIэ лъэрызехьэхэр. 
ЩIэныгъэ щрагъэгъуэт еджапIэ нэ-
хъыщхьэхэм Интерфаксым и RAEX 
IэнатIэхэм щрагъэкIуэкIа лъэпкъ 
рейтингым къызэригъэлъэгъуам-
кIэ, КъБКъУ-р хохьэ апхуэдэ Iуэху-
щIа пIэ нэхъыфIи 100-м.

ГъукIэпщокъуэм къызэрыхигъэ-
щамкIэ, махуэшхуэм зэрызыхуа-
гъэ хьэзыр Iуэхугъуэхэм хиубыдэу, а 
псори зэрыт тхылъхэр, альбомхэр, 
буклетхэр къыщыдэкIынущ ди щIы-
налъэм. КъБКъУ-м бгъэдэлъ зэ-
фIэкI лъагэхэм, щIэныгъэлI цIэ ры-
Iуэхэм апхуэдэ щIыкIэкIэ адэкIи 
щыгъуазэ хуэщIыпхъэщ цIыхухэр, 
абы и пщIэр хуэфэщэну къы щы-
Iэтыпхъэщ ди республикэми, Уры-
сей Федерацэми, хамэ къэралхэ-
ми.

ЖЫЛАСЭ  Маритэ.

ЩIэныгъэ зыбгъэ дэлъ 
цIыхур щIэнгъуазэ пэлъы-
тэщ.

ГЁТЕ Иоганн.

ЩIэныгъэ куумрэ цIыху 
зэчиймрэ дэтхэнэ къэрал-
ри къарууфIэ зыщI, абы 
ехъу лIэныгъэ къыхуэзыхь 
хэкIы пIэ хэщ. 

БРЕЖНЕВ Леонид.

ЩIэныгъэм хуэдэу 
цIыхур зыгъэлъапIэрэ абы 
хуитыныгъэ къе зытрэ нэ-
гъуэщI зыри щы Iэкъым. 

ПИСАРЕВ Дмитрий.

ЩIэныгъэм гъунэ иIэ-
къым: сыт хуэдиз ехъу лIэ-
ныгъэ  цIы ху бэм абы щы-
зыIэрамыгъэхьэми, къэ-
кIуэ ну щIэблэхэм Iэмал 
яIэ нущ абы и гъунап къэ-
щIэхэр къызэIуа хыну. 

ГОНЧАРОВ Иван. 

ЦIыхур сыт щыгъуи 
щIэныгъэщIэхэм хуэпаб-
гъэу щытын хуейщ. А 
хьэл-щэныр IэщIыб зы-
щIыр цIыху нэсуи къа-
лъытэжыркъым.  

НАНСЕН Фритьоф. 
ЩIэныгъэ нэсыр пэжу, 

щызу, гурыIуэгъуэу икIи 
лъабжьэ быдэ иIэу щытын 
хуейщ.

КОМЕНСКИЙ Ян.

ЩIэныгъэ нэс къэу-
гъуеиным гурыфIыгъуэ 
къе зыт щIэблэ зыгъасэ 
егъэджакIуэм хуэмыфащэ 
фIы  гъуэ щыIэкъым.

ХАББАРД
Элберт.

ЩIэныгъэ гугъу щы-
Iэкъым - щыIэр ар  гугъуу 
къыббгъэдэ зы лъ хьэ егъэ-
джакIуэщ. 

ГЕРЦЕН Александр.

Лъэпкъым и къарур 
къы зэралъытэр и цIыху 
бжы гъэкIэкъым, атIэ и 
цIыхухэм гъэсэныгъэрэ 
щIэныгъэу ябгъэдэлъырщ.

ГЮГО Виктор.

ЩIэныгъэ зэгъэгъуэ-
тыныр ар гугъуехьыш-
хуэрэ ерыщагъ инрэ 
зыпылъ Iуэхущ. ЩIэны-
гъэм и щыгум нэсу абы и 
нурыр зытепсэнур а лъага-
пIэм ухуэзышэ мывалъэ 
гъуэгум къимыкIуэту, еши 
шыни зымыщIэу ири-
кIуэрщ.  

 MАРКС Карл.

Лъэпкъым
и къарур

Сурэтым: РАН-м и Къэбэр-
дей-Балъкъэр щIэныгъэ цент-
рым и къызэгъэпэщакIуэ икIи 
и япэ унафэщI, УФ-м щIэ-
ныгъэмкIэ щIыхь зиIэ и лэ-
жьакIуэ, техникэ щIэныгъэ хэм 
я доктор Иуан Пётр Мацэ и 
 къуэр.

Махуэгъэпс

Дунейм  щыхъыбархэр

Хэкум и ХъумакIуэм и 
махуэм хуэгъэпсауэ рес-
публикэм къыщрахьэ жьа 
мазэ лIыхъужьыгъэ-             
хэкупсэ лэжьыгъэм хы-
хьэу Къэхъун курыт еджа-
пIэ №2-м и «Поиск» къэ-
лъыхъуакIуэ-къэху такIуэ 
клубым хэтхэм къуа жэм 
щрагъэкIуэкIащ «ЛIыхъу-
жьыгъэмрэ щIы хьым рэ я 
дерс». Ар траухуащ шко-
лым къы щIэ кIа, Урысей 
Федерацэмрэ Европэм -
рэ я нэхъ бгы  лъагэ         
дыдэ  Iуащхьэмахуэ 50-м 
 щIи гъу рэ дэкIа Шыбзы-
хъуэ Къазбэч. 

ШКОЛАКIУЭХЭР хуаб-
жьу итхьэкъуауэ едэIуащ 
Къазбэч бгым зэрыдэкIа-
хэм теухуа хъыбархэм. 
«Япэ дыдэу Iуащхьэмахуэ 
сызэрыдэкIар зэи сщы-
гъупщэнкъым. Ар къыщы-
хъуар 2005 гъэм шыщ-
хьэуIум и 25-рщ, - жиIэжащ 
Шыбзыхъуэм. - Абы щы-
гъуэм сыкъыщалъхуа ма-
хуэт. Шыбзыхъуэ лъэп-
къым и зэхуэсым иужькIэ, 
инагъкIэ ди лъэпкъыр 
 республикэм щыещанэщ, 
Къардэнхэрэ Щоджэнхэрэ 
яужькIэ, сэ пщэрылъ къыс-
хуащIащ ди лъэпкъ дамы-
гъэр сIыгъыу бгым сыдэ-
кIыну. А къалэныр си деж-
кIэ мыхьэнэшхуэ зиIэ икIи 
си бэшэчагъыр къэзыгъэ -
лъагъуэ хъуащ». 

Лъэпкъым и пщэрылъыр 
Шыбзыхъуэм игъэзэщIащ 
икIи а спорт лIэужьыгъуэ 
дахэм и гъащIэр хуигъэп-
сыну мурад ищIащ. 

«Дэ тщыщ куэдым я деж-
кIэ ар спорткъым, атIэ 
 гъащIэ ехьэкIыкIэщ. Дэт-
хэнэ зы дэкIыгъуэри  тхы-
дэ щIэщ, зэрызэхэпщIэри 
нэ гъуэ щIущ, уи къарур 
 иджы ри къыщупщы-
тэжщ», - къы хигъэщащ 
аль пинист ым. 

Iуащхьэмахуэм и етху-
щIанэ дэкIыгъуэр Къазбэч 
фэеплъ хуищIащ и япэ 
егъэджакIуэ Жамбей Ло-
лэ. ЕджакIуэ минхэр зы-
гъэса цIыхубз гуащIафIэр 
иджыри къыздэсым  къуа- 
жэдэсхэм ящыгъуп щэр -
къым. 

Шыбзыхъуэм жиIэжащ 
къызэрымыкIуэ щытыкIэ 
зэрыхуахэр, псалъэм пап-
щIэ, Хэку зауэшхуэм те-
кIуэныгъэ къызэрыща-
хьам и бэракъыр Iуащхьэ-

Мы цIэр зезыхьэ псыр хы 
ФIыцIэм щыхэхуэжыр Сочэ 
 къ алэ ищхъэрэ-къухьэпIэ лъэ-
ныкъуэмкIэ километр 19-кIэ 
«пы  Iухауэщ». Абдежым щыIэ 
зы гъэпсэхупIэми а цIэр зэрехьэ.

ФIЭЩЫГЪЭМ теухуауэ Iуэху 
 еп лъыкIэ зыбжанэ щыIэщ. Абы-

ЛIыхъужьыгъэмрэ
щIыхьымрэ я дерс

СурэтыщI гъуазджэхэм-
кIэ Ткаченкэ Андрей и 
цIэр зезыхьэ музейм ща-
гъэлъагъуэ «Плъыфэхэм 
къаIуэтэжхэр» зыфIаща 
выставкэр. Абы утыку 
къыщрахьащ Налшык 
къа лэм ГъуазджэхэмкIэ и 
сабий школ №1-м и егъэ-
джакIуэ Кусовэ Лианэрэ 
и гъэ сэнхэмрэ я лэжьы-
гъи  100-м щIигъу.

ГЪЭЛЪЭГЪУЭНЫГЪЭР 
къы  зэIуихащ икIи иригъэ-
кIуэкIащ ГъуазджэхэмкIэ 
сабий школ №1-м и уна-
фэщIым и къуэдзэ Котовс-
кая Ася. 

ГъуазджэхэмкIэ сабий 
школ  №1-р,  иужькIэ 
Санкт-Петербург художест-

Бахъсэн районым къыщыдагъэкIащ адыгэ уэрэ ды жь-
хэр щызэхуэхьэса «Адыгские (черкесские) народные 
песни» тхылъыр. 

БАХЪСЭн районым хыхьэ Зеикъуэ къуажэм Гъуазджэ-
хэмкIэ и школым, «Кавказ» цIыхубэ уэрэджыIакIуэ гупым я 
унафэщI, адыгэ уэрэдыжьхэр зыгъэзащIэ Жылау Арсен 
цIыхубэ уэрэдыжьхэр щызэхуэхьэса тхылъ къыдигъэкIащ, 
сабий музыкальнэ, гъуазджэ школхэм я «ЦIыхубэ Iэмэп сы-
мэхэр», «Фортепьянэ» егъэджэныгъэ программэхэм хы-
хьэу къагъэсэбэпын папщIэ. НэхъапэкIэ абы и Iэдакъэ къы-
щIэкIауэ щытащ «Адыгэ уэрэдыжьхэр» тхылъыр.

«Адыгские (черкесские) народные песни» тхылъыр къа-
хуэ сэбэпынущ адыгэ пшынэм, фортепьянэм, нэгъуэщI 
лъэпкъ Iэмэпсымэхэм еуэхэм. Апхуэдэу абы ихуащ сабий 
уэрэдхэр, ди лъэпкъ цIыхубэ Iэмэпсымэ лIэужьыгъуэхэм 
теухуахэр.

- Адыгэ уэрэдыжьхэр гъэзэщIэным ди сабийхэр хуэзы-
гъа сэ япэ тхылъщ мыр, - жиIащ Жылау Арсен. - Гъуазджэ-
хэмкIэ ди еджапIэм, дуней псом щыцIэрыIуэ классикхэм 
къадэкIуэу, лъэпкъым и уэрэджыIакIуэ нэхъыфIхэм я твор-
чесвэми гулъытэ щыхудощI. 

Зеикъуэ къуажэм ГъуазджэхэмкIэ и школым форте-
пьянэм, цIыхубэ макъамэ Iэмэпсымэхэм, уэрэд жыIэным, 
сурэт щIыным щыхуоджэ сабий 70.

ТЕКIУЖЬ  Заретэ.

Плъыфэхэм  къаIуэтэжхэр
вэхэмкIэ и академие Ре-
пиным и цIэр зезыхьэр 
къэзыуха егъэджакIуэ Ку-
совэ Лианэ жиIащ дэтхэнэ 
сурэтыщI ныбжьыщIэми 
езым и дуней лъагъукIэ 
зэриIэжыр, абыхэм я лэ-
жьыгъэхэм ущеплъкIэ зэ-
рызыбгъэпсэхур, ущыса-
бийм уиIа хъуэпсапIэхэм 
узэрыхашэжыр. 

КъыжыIапхъэщ, Кусо-
вэм ири гъэджа куэдым я 
художественнэ щIэны-
гъэм зэ рыпащар, сурэ-
тыщI, дизайнер къазэ ры-
хэкIар.

Налшык къалэ админи-
страцэм щэнхабзэмкIэ и 
управленэм и унафэщIым 
и къалэнхэр зыгъэзащIэ 
Кузнецовэ Ларисэ и пса-

лъэм къыхигъэщащ Кусо-
вэ Лианэ и гъэсэнхэм щIэ-
ныгъэ зэрабгъэдилъхьэм 
мы выставкэм хагъэхьа 
сурэт щIэщыгъуэхэр зэри-
щы хьэтыр. Абы Кусовэ 
Лиа нэ и гъэсэн нэхъыфI-
хэм щIыхь тхылъхэр яри-
тащ  гъуазджэм щаIэ зэ-
фIэкIх эм папщIэ.

Зэхыхьэр ягъэдэхащ 
 ГъуазджэхэмкIэ сабий  
шко  лым и уэрэ джы Iа кIуэ-
хэмрэ къэфакIуэхэмрэ. 
 Лианэ фIыщIэ яхуищIащ 
выставкэр къызэрагъэпэ-
щы нымкIэ къадэIэпыкъуа-
хэм, абы еплъыну къэкIуа-
хэм, псалъэ гуапэ къаху-
жызыIахэм.

БЖЫХЬЭЛI  Розэ.

махуэ щыдрихьеяр. Борэн 
зыкъэзыIэтам и зэранкIэ 
зыри зэрыхамылъа гъу-
кIым къыхэкIыу Iуащхьэ-
махуэ дэкIыну ежьа цIыху 
хыщIым ящыщу бгыщхьэм 
дэкIар пщIым нэблагъэщ, 
адрейхэр къехыжын хуей 
хъуащ. АрщхьэкIэ Шыбзы-
хъуэм и къалэныр игъэ зэ-
щIащ. 

Къазбэч сабийхэм яри-
гъэлъэгъуащ бгым щыдэ-
кIым, тхыдэм къыхэна цIы-
хухэм щаIущIам щыгъуэ 
траха сурэтхэр. ИужькIэ 
упщIэ куэдым зэпкърыхауэ 
жэуап яритащ. 

И къуажэгъу Шыбзыхъуэ 
Къазбэч теухуа хъыбар 
къы зэхуэсахэм яхуиIуэтащ 
республикэм и жылагъуэ 
лэ жьакIуэ, Германием щы-
Iа советыдзэхэм я вете-
ранхэм я зэгухьэныгъэм и 
къудамэм и тхьэмадэ, шко-
лым и егъэджакIуэу лэжьа 
Гулэжын Беслъэн. 

ЕджакIуэхэм хуабжьу ягу 
ирихьащ Къэхъун къуажэм 
джип-спритн щекIуэкIам, 
«Къэбэрдей-Балъкъэр» 
кхъуафэжьейхэм япэщIэт 
кхъухьым и къекIуэкIы-
кIам, нэгъуэщIхэми ятеу-
хуауэ Хэкум и хъумакIуэ-
хэм я фэеплъыр тхыдэм 
къыхэнэным ехьэлIауэ лэ-
жьыгъэшхуэ езыгъэ кIуэкI, 
республикэм и тхыдэм 
щыщ къэхъукъащIэхэм 
 теухуа зэхыхьэхэм къы-
зэгъэпэщакIуэ Гулэжын 

 Бес лъэн жиIэжахэр.
ХьэщIэхэм къыхагъэ-

щащ республикэмрэ къэ-
ра лымрэ и цIыху пэжхэр  
гъэсэным теухуауэ Къэ-
хъун курыт еджапIэ №2-м 
и егъэджакIуэ гупым лэ-
жьы гъэшхуэ ира гъэ кIуэ-
кIар. 

Сабийхэм ядэлэжьэным 
ехьэлIа лэжьыгъэ куп щIа-
фIэ зэрырахьэкIым пап-
щIэ къуажэ администра-
цэм и Iэтащхьэ Къандэхъу 
Леонид фIыщIэ яхуищIащ 
школым и унафэщI Джа-
токъуэ Риммэрэ тхыдэмкIэ 
и егъэджакIуэ, тхыдэ щIэ-
ныгъэхэм я кандидат Шыб-
зыхъуэ Хъамсинэрэ. 

Зэхыхьэр къызэгъэ пэ-
щы нымрэ егъэ кIуэ кIы-
нымрэ жыджэру хэтащ 
къэ  ралкIуэцI Iуэхухэм я 
 ветеран Черновэ Алёнэ. 
КъБР-м КъэралкIуэцI Iуэ-
хухэмкIэ IэнатIэм, къэрал-
кIуэцIыдзэхэмрэ зауэм и 
ветеранхэмрэ я зэгухьэ-
ныгъэм къыбгъэдэкIыу мы 
гъэм илъэсищэ ирикъу 
Къэбэрдей-Балъкъэр Рес-
публикэм и къыдэкIуэтей 
ныбжьыщIэхэм хуэфэщэн 
гъэсэныгъэ зэрыбгъэдалъ-
хьэн папщIэ абы щIыхь 
тхылъхэр яритащ Шыбзы-
хъуэ Къазбэч, Гулэжын 
 Беслъэн, Къандэхъу Лео-
нид, Джатокъуэ  Риммэ, 
НэгъэцIу ФатIимэ. 

КЪЭХЪУН  Бэч. 

Адыгэ уэрэдыжьхэр
щызэхуэхьэсауэ

Кхъуэпсы - Хъуэпсы - Хъуэбзы - Хобза
хэм ящыщу трагъакIуэр ар убы-
хыбзэм къызэрытехъукIарщ. 

«Хъуэ» псалъэм аптIэхъуэхэм 
(адыгэхэр пасэм щыгъуэ ап-
хуэдэут убыххэм зэреджэр) я 
бзэ кIэ дэ, адыгэхэм, «кхъуэ»          
зы ху жытIэращ къикIыр. «Бзы» 
пычыгъуэр зыхуэпхь хъунур 
  «псы» - ращ. Ара  щи, Хобза - 

 Хъуэбзы - Хъуэп сы. НэгъуэщIу 
къыжытIэмэ,  «кхъуэпс» мы-
хьэнэращ фIэщыгъэр зэры щыту 
зыхуэкIуэжыр. Хэт ищIэрэ, мэ-
зыпс цIыкIум и Iэшэ лъашэр а 
цIэр щыхуауса лъэхъэнэхэм 
 кхъуэ пIащэ тIысыпIэу щытагъэ-
нущ. 

 КЪУМАХУЭ  Аслъэн.

Дыхуиту пIэрэ ди гъащIэ гъуэ-
гур дэ къыхэтхыжыну, ди насы-
пыр ди IэкIэ духуэжыну, хьэмэрэ 
псори ди натIэм итхарэ, зэры-
жаIэу, ябзри, ядыжауэ дыкъа-
лъхуу пIэрэ?! Куэдым куэдрэ зэт-
тыжауэ къыщIэкIынщ а упщIэр, 
ауэ и жэуапыр щхьэж къызэры-
гурыIуэм хуэдэщ. ЩыIэщ цIыху, 
си адэ-анэм сытрагъэуват а гъуэ-
гуми, сытекIыну слъэкIакъым, 
жиIэу икIи дауэ  хъуами, хущIемы-
гъуэжа. Абыхэм ящыщщ нобэрей 
адыгэ макъамэм увыпIэ ин щы-
зубыда, накъырапщэ Увыж Ан-
зор. УпщIэ лейкIэ зэран ухуэмы-
хъуу, абы и гъащIэ гъуэгур къы-
зэриIуатэм ущIэдэIуу ущысыныр 
хъуэпсэгъуэщ. 

«ЗЭРЫСЩIЭЖРЭ макъамэм сы-
пы щIащ. ЕтIуанэ классым сыщIэсу 
ди анэм музыкальнэ училищэм 
 сритауэ щытащ. ГушыIэр хэгъэ-
кIауэ, сыщыцIыкIум, сыщыгъкIэ, си 
макъым къызэрихькIэ сыкIийуэ 
щытащ. «Мыр музыкэм щыхура-
гъаджэ гуэрым еттатэмэ, уэрэ-
джыIакIуэ лъэщ къыхэкIынут!», - 
жиIауэ щытащ си анэшхуэм абы те-
ухуауэ. Ди анэм ар сщIэркъым 
къызэрыгурыIуар, ауэ, мис, къри-
кIуар нэрылъагъущ. Ауэ анэшхуэм 
зи гугъу ищIар къызэхъулIакъым - 
макъамэ Iэмэпсымэхэм нэхъ сыда-
хьэхащ. Япэ дыдэ къэсщтари скрип-
кэращ. Сэ езыр сыцIыкIут, скрипкэр 
инышхуэти, си Iэблэр иришэхырт, 
псынщIэу сригъэшу. Мардэм къри-
убыдэ дакъикъэ плIыщIрэ тхум 
схуэIыгътэкъым, си Iэр есхьэхырти, 
ди егъэджакIуэр баш цIыкIукIэ къы-
зэуэрт, «иумыхьэхь мыр!» жиIэурэ. 
Дауи, ар схуэшэчтэкъым, си нэп-
сым къыщызэпижыхьи сыщыгъи 
къэхъурт. Нэхъыбэм зэрыхъущи, 
абы си гукъыдэжри дэкIуэдащ - 
семыджэжыфу, скрипкэр къэзмы-
щтэжыфу сыхъуащ. Апхуэдэурэ  зы 
илъэс згъэкIуащ, къарууэ сиIэр 
зэхэслъхьэри - сыщыщIагъэтIыс-
хьа кIэ, семыджэу хъунутэкъым. 

Махуэ гуэрым ди анэм пхъуантэ 
цIыкIу къысхуихьащ. Пхъуантэр 
къы  зэтрихыу, абы къыдэцIуукIа, 
къы дэлындыкIа Iэмэпсымэ дахэр 
къыщыслъэгъуам, си нитIыр къи-

…Абдежым накъырэ макъ къэIуащ

хуным хуэдэу сеплъащ, сымып сэ-
лъэжыфу. «Уигу ирихьрэ? Уеуэну 
мыбы?», - жиIэу къыщызэупщIым, 
«нтIэ, нтIэ!» жысIэри, сыпхъуащ. 
Сытыт-тIэ, сыцIыкIут, дахэ гуэр 
 слъагъумэ, сыщыгуфIыкIырт. Абы 
щыгъуэщ япэ дыдэу накъырэ 
къыщысщтар.  

Ауэ абыи зэуэ сыдихьэхауэ сху-
жыIэнукъым. Сыту жыпIэмэ, си 
ныбжьэгъухэр щхьэгъубжэ лъаб-
жьэм къыщIэувэу, къакIуэ, футбол 
дыджэгунщ щыжаIэкIэ, музыкэ 
лъэпкъ сщIэжыртэкъым. «ЗыщIы-
пIэ укIуэнукъым, уи дерсхэр зэ-
гъащIэ», - жиIэу, ди анэр къы-      
щыс пэувкIэ, сыкъэгубжьырти, 
 накъырэр, сызэрифIэщкIэ, шэн-
тжьейм издзэрт. Абдежым къыс -
щыщIыр телъыджэт - шэнтжьейм 
издза накъырэр, Iэмал имыIэу, 
къэлъеижынут. Ар къэлъеижрэ,  унэ 
лъэгум техуэмэ - къутэнут. Iэмэп-
сымэ лъапIейр къутэмэ, фIыуэ 
къыскъуалъхьэнут. Иджы накъырэ 
здзам къигъэзэжыху си щхьэм 
къыщыкIырт а гупсысэхэри, гъуащ-
хьэтетым топыр къызэриубы дым 
нэхърэ нэхъ псынщIэу къэзубы ды-
жырт къэлъеижа накъырэри, си 
дерсхэм яужь сихьэжырт. 

Накъырэм къыдэкIуэу форте-

пьянэми дыхурагъаджэрт, ауэ сэ 
псом нэхърэ нэхъ сфIэфIыр 
 гитарэрат. АбыкIэ егъэджакIуэ 
лъэщхэр а зэманым щыIэтэкъыми, 
хамэ къэрал уэрэджыIакIуэ гуп-        
хэм седаIуэурэ, сэр-сэру зез гъа-
сэрт. Дауэ хъуами, сызытрагъэу-
вауэ щыта гъуэгум сытекIакъым, 
музыкэми сыхуеджащ, Iэмэпсымэ 
зэмылIэужьыгъуэхэри згъэбзэраб-
зэ  хъуащ. 

Сэ музыкэм сызэрыхуеджэр 
зылъагъу си къуэш нэхъыщIэри ди 
анэм кIэрыхъыжьащ, сэри зы-
щIыпIэ сыгъакIуэ, жиIэри. Къа фэм 
щыхуагъасэм яхишащ. Зы хыхьари 
КъБКъУ-м и «Нэмыс» къэфакIуэ              
гупрат, Думэн Мурадин  зи 
унафэщIым. Абы зытэлайрэ къы-
щыфауэ, «накъырапщэ диIэкъыми 
накIуэ, улахуэ къуатынущ», - жи-            
Iащ шынэхъыщIэм. Сэри ди анэм 
зэрызыщIэзгъэкъуэн Iэмал гуэр 
къэслъыхъуэрти, сыкIуащ. Абы 
 щыгъуэ накъырапщэхэр мащIэти, 
гупыр къысщыгуфIыкIащ. Сэ сыт-
ри накъырэм къизгъэкIырт, ди 
лъэпкъ макъамэхэм къищынэ мы-
щIа.  Ауэ, тIэкIу гугъу сехьми, ан-
самблым зыщезгъэсащ абыхэми. 
Ауэрэ тэлай дэкIауэ, Псыхуабэ зы 
хьэ гъуэлIыгъуэ гуэрым драгъэблэ-
гъащ музыкант гуп. Пэжыр жыс-
Iэнщи, абы щыгъуэ икъукIэ ахъ-
шэфI къэдлэжьат. Къызатам щыщ 
ди анэм IэщIэслъхьащ, зыгуэри си 
къуэшым «кIэщIэздзащ», куэд 
 щIауэ си нэ къызыхуикI гитарэри 
къэсщэхуащ. Мис абдежырщ къы-
щызгурыIуар сызыхуеджам и мы-
хьэнэри, лъэпкъ макъамэм и 
IэфIри, и дахагъэри, къару щIэлъ-
ри. ИкIи мурад сщIащ ди адыгэ 
 макъамэхэр нэхъыфIу зэзгъэщIэ-
ну.

Си цIэр цIыхум яхэIуа нэужь, «Нал 
цIыкIум» срагъэблэгъащ, иужькIэ 
«Кавказым и пшэплъхэм» сы-                 
кIуащ, «Къэбэрдей» гупым сра-
джэри, нэгъуэщI къэралхэм зы-
къыщыдгъэлъэгъуащ. ДыкъекIуэ-
лIэжри, сэ университетым щыIэ 
гупым згъэзэжащ. ЛэжьыгъитI 
здэсхьу сыздэлажьэм «Кабар-
динка»-р «къызэджащ». Ар куэд 
щIауэ къысхуагъэлъагъуэрт, ауэ 
къэрал ансамблым уепхамэ, нэ-

гъуэщI Iуэху зэрыпхуземыхуэнур 
къыз гурыIуэрти, сепIэщIэкIтэкъым. 
Ауэрэ псоми фIы дыдэу тцIыху 
«Хьэтхэр» къэунэхуащ. ЩIэуп щIэш-
хуэ иIэт гупым, лэжьыгъэр куэдт. Ар 
фIытэкъэ-тIэ?! 

Апхуэдэ къэфакIуэ гупхэм къи-
щынэмыщIа, уэрэджыIакIуэхэми 
музыкантхэми куэду садэлэжьащ 
икIи садолажьэ. Псалъэм папщIэ, 
Лъашэ Альберт, Сокъур Ольгэ, Ду-
дар Аслъэн, Нэхущ Чэрим, Тхьэ-
гъэлэдж Светланэ, Даур Иринэ, 
Хъыжьрокъуэ СулътIан, Къэшыр-
гъэ Мурат («Нобэрей» гупым я со-
лист, гитарист). КIэщIу жыпIэмэ, 
нобэкIэ сценэм итхэм псоми сеп-
хащ. 

Щхьэхуэу, ууейуэ гуп щхьэ къы-
зумыгъэпэщарэ жыпIэмэ, мыращ и 
жэуапыр: абы зэманышхуэрэ къа-
рурэ ихьынущ. IэмэпсымэхэмкIэ 
укъызэгъэпэщауэ, ущылэжьэну пэ-
шыр щхьэхуэу, макъамэхэр щеб-
гъэтхынур нэгъуэщIу, цIыхухэм уа-
щыхуэзэнур, уащепсэлъэнур еща-
нэу щытын хуейщ. ЗэрыгурыIуэ-
гъуэщи, узылъахъэр мылъкуращ. 
Пэжщ, зэ зым, зэми нэгъуэщIым 
сыпIащIэу сыкIуэ нэхърэ, си Iуэху 
щхьэхуэ, си студие сиIэну си нэ 
 къикIырт, ауэ… Ахэр иджыпстукIэ 
мурад «нэфщ», ауэ фIым сыщо-
гугъ, къызэхъулIэнщ зэгуэр!

Иорданиеми, Сириеми, Тыркуми, 
кIэщIу жыпIэмэ, адыгэ щыпсэу 
къэралыгъуэ псоми сыщыIащ. Ауэ 
гъэщIэгъуэнракъэ, мыбы сыкъы-
щынарэт, сыщылэжьарэт жыс Iа-
къым зэи. Абхъазым сраджат, си 
лэжьыгъэри сыщыпсэунури хьэ-
зыру, сыкIуэн къудей фIэкIа къэмы-
нэжу. Ауэ… Схуэбгынэнукъым си 
 хэкур! Сыхуейкъым. НэгъуэщI щIы-
налъэ сехъуапсэркъым.

Уи пщэдейр дауэ зэрыплъагъур 
жыпIэмэ, музыкэращ ар зыхэс-
лъагъуэр. Аращ сэ сызэрызэIы-
лъыр, аращ сыкъызыхуигъэщIари, 
схуэщIэри. Сэ си псыр иджыуэ 
къысфIощI къыщыжэнур. Дунейр 
шэрхъщи, мэкIэрахъуэ. КъекIэрэ-
хъуэкIынщ ари си дежкIэ, и фIы-
гъуэ, бэрычэт лъэныкъуэр къыс-
хуэгъэзауэ!!!».

Зытхыжар
ФЫРЭ  Анфисэщ.

Пашэхэм загъэбыдэ
Къэбэрдей-Балъкъэ-

рым футболымкIэ и гуп 
нэхъыщхьэм и щIымахуэ 
чемпионатым и ебланэ 
джэгугъуэр мы махуэхэм 
зэхэтащ. Зэхьэзэхуэр ма-
зэм щIигъуауэ екIуэкI пэт-
ми, командэхэм иджыри 
япэу къыщыхъу Iуэху-
гъуэхэр къалъыкъуокI. 

КЪЕКIУЭКIЫГЪУЭМ и  зи 
чэзу зэIущIэхэр къызэIуа-
хащ «Локомотив»-мрэ 
«Спар так-Д»-мрэ я зэ-
пэщIэтыныгъэкIэ. Мыбы 
гъэ джэгугъуэм и япэ те-
кIуэ ныгъэр къыщихьащ 
икIи иужьрей увыпIэм щыт-
хэм зымащIэкIэ къащхьэ-
щыкIащ «Локомотив»-р. 

КъыкIэлъыкIуэу зэхэта 
«Ина лымрэ» «Къэбэрдейм-
рэ» я зэIущIэм зымащIэщ 
иIэжар къэрэгъэшдэсхэм 
япэ очкор зэхьэзэхуэм 
 щы зы Iэрагъэхьэным, арщ-
хьэкIэ я кIэн къикIакъым. 
ЗэщхьэщыкIыныгъэ мащIэ 
дыдэ иIэу 3:2-уэ зэпэ щIэ-
тыныгъэм Шэрэдж Ищ-
хъэрэ и командэр щыте-
кIуащ икIи очко 13 иIэу тур-
нир таблицэм и ещанэ 
увыпIэм зыщигъэбыдащ. 

Мыгъэрейр щIымахуэ зэ-
хьэзэхуэр жану езыгъэжьа 
«Автозапчасть»-м зэIущIэ 
къэс къыщихь текIуэны-
гъэм и жыджэрагъыр хи-
гъахъуэ хуэдэщ. Ебланэ 
джэгугъуэм бахъсэндэсхэр 
IущIащ турнир таблицэм            
и  иужьрей  увыпIэхэм 
ящыщ зым къыщыувыIа 
«Мал ка»-м. Пашэм зэры-
хуэ фэщэну, зэIущIэм жэуа-
пыншэ топитху щы-
дигъэкIри, зэкIэлъхьэужьу 
къихьа текIуэныгъэхэм я 
бжыгъэр 7-м нигъэсащ 
 Бахъсэн щыщ командэм. 

МахуитIым зэхэта зэIу-
щIэхэм топ нэхъыбэ дыдэ 
щыдагъэкIа хъуащ «Нар-
танымрэ» «Ислъэмеймрэ» 
яйм. Мыбы ислъэмейдэс-
хэм топитху щыдагъэкIам 
текIуэныгъэ къахуихьащ 
икIи таблицэм нэхъ ищхьэ-
кIэ къыщыдэкIуэтеину Iэ-
мал къаритащ. Абыхэм я 
хьэрхуэрэгъухэм зэIущIэм 
щыдагъэкIар зы топ за-
къуэщ. 

КъыкIэлъыкIуэ махуэм 
екIуэкIа зэIущIэхэм ящы-

щу тIур зэрытемыгъэ кIу- 
ауэ иухащ. ТекIуэныгъиплI 
иIэу пашэхэм жыджэру 
 якIэ лъеIэ «ХьэтIохъущы-
къуейр» къигъэувыIащ 
«Шэ    рэ джым». ЗэIущIэм 
топ тIурытIкIэ щызэхъуэжа 
командэхэм я очко бжы-
гъэхэм хагъэхъуэфар зы-
рызщ. Абы къыхэкIыу хьэ-
тIохъущыкъуейдэсхэр тур -
нир таблицэм зы увыпIэкIэ 
къыщеIэбыхыжын хуей 
 хъуащ. 

Апхуэдэ дыдэ бжыгъэ-             
кIэ зэб гъэдэкIыжащ 
«КъБКъУ»-мрэ «Шэджэм-
2»-мрэ. Мыбыхэм зэхьэ зэ-
хуэм и турнир таблицэм зэ-
хъуэкIыныгъэшхуэ халъ-
хьакъым. 

НэхъапэкIэ иригъэкIуэкIа 
зэIущIитхум псоми пашэу 
къыщыхэкIа «Тэрчым» мы 
махуэм къагъэувыIэным 
на п IэзыпIэщ иIэжар. Ар 
ерагъыу ефIэкIащ «Мурбек 
ФШ»-м. Тэрчдэсхэм зэIу-
щIэм щыдагъэкIа топ за-
къуэм къыкIэлъыкIуэ те-
кIуэ  ныгъэр къахуихьащ 
икIи турнир таблицэм          
щхьэзакъуэ етIуанэ увы-
пIэр  щиу быдащ. 

«Шагъдиймрэ» «Ба бу-
гент»-мрэ я зэIущIэм къри-
кIуэнур наIуэ ищIащ зэ пэ-
щIэтыныгъэм щыдагъэкIа 
топ закъуэм. Балъкъэр 
 къуажэм къикIа футболист-
хэр 1:0-у ефIэкIащ икIи 
 зеикъуэдэсхэм ягъусэу тур-

нир таблицэм и етхуанэ-
еха нэ увыпIэхэм зыщагъэ-
быдащ. 

Къэбэрдей-Балъкъэрым 
футб олымкIэ и гуп нэхъыщ-
хьэм и щIымахуэ чемпио-
натым и ебланэ джэгугъуэм 
хиубыдэу екIуэкIа зэIущIэ-
хэм мыпхуэдэ бжыгъэхэр 
къарикIуащ: мазаем и 5-м: 
«Локомотив» (Налшык) - 
«Спартак-Д» (Налшык) - 
2:0, «Инал» (Къэрэгъэш) - 
«Къэбэрдей» (Шэрэдж 
Ищхъэрэ) - 2:3, «Автозап-
часть» (Бахъсэн) - «Малка» 
(Малкэ) - 5:0, «Нартан» 
(Нартан) - «Ислъэмей» (Ис-
лъэмей) - 1:5; мазаем и 6-м: 
«ХьэтIохъущыкъуей» (Хьэ-
тIо хъущыкъуей) - «Шэ-
рэдж» (Старэ Шэрэдж) - 
2:2, «КъБКъУ» (Налшык) - 
«Шэджэм-2» (Шэджэм 
ЕтIуанэ) - 2:2, «Тэрч» (Тэрч) 
- «Мурбек-ФШ» (Налшык) - 
1:0, «Шагъдий» (Зеикъуэ) - 
«Бабугент» (Бабугент) -    
0:1. 

Еянэ джэгугъуэм зэIущIэ-
нущ: мазаем и 12-м: «Спар-
так-Д» - «Тэрч», «Шэ-
джэм-2» - «Локомотив», 
«Къэ бэрдей» - «КъБКъУ», 
«Автозапчасть» - «Ша гъ-
дий»; мазаем и 13-м: «Мал-
ка» - «Ислъэмей», «Шэ-
рэдж» - «Инал», «Ба бугент» 
- «ХьэтIохъущы къуей», 
«Мурбек-ФШ» - «Нартан».

ЖЫЛАСЭ  Замир. 

Урысейм ЩIэныгъэхэмкIэ и акаде-
мием и Къэбэрдей-Балъкъэр щIэ-
ныгъэ центрым Гуманитар къэ-
хутэныгъэмкIэ и институтым и лэ-
жьакIуэхэр IуэхущIапIэм курыт лIэ-
щIыгъуэмрэ иджырей тхыдэмкIэ и 
къудамэм и унафэщI Кхъуэжь 
 Заурбэч Анзор и  къуэм хуогузавэ 
абы и анэ Кхъуэжь Раисэ Хьэжу-
мар и пхъур дунейм зэ ре хыжам 
къыхэкIыу. 


